
Naqqiut 

 

Siunnersuummut 23. august 2018-imeersumut taarsiissut 

 

(Naalakkersuisup akisussaasuusup taaguutaanik allannguinerit) 

 

Uunga siunnersuut: Kalaallit Nunaanni annaassiniarnissamut upalungaarsimaneq 

aamma ikuallattoornissamik qaartoornissamillu pitsaaliuinermi iliuusissat pillugit 

Inatsisartut inatsisaata allanngortinneqarnissaa pillugu Inatsisartut inatsisaat nr. xx, xx. 

xxx 2018-imeersoq  
(Pinngortitamut, Avatangiisinut Ilisimatusarnermullu Naalakkersuisoq) 

 

 

Saqqummiussissut  
(Pinngortitamut, Avatangiisinut Ilisimatusarnermullu Naalakkersuisoq) 

 

 

Siullermeerneqarnera  
 

Kalaallit Nunaanni annaassiniarnissamut upalungaarsimaneq aamma ikuallattoornissamik 

qaartoornissamillu pitsaaliuinermi iliuusissat pillugit Inatsisartut inatsisaanni 

aalajangersarneqarpoq Naalakkersuisut Upalungaarsimarnermut Ataatsimiititaliamik 

pilersitsissasut. 

Upalungaarsimanermut Ataatsimiititaliaq 7-inik ilaasortaqarpoq aammalu marluk 

aalajangiisinnaanatik peqataasartussaallutik aamma Naalakkersuisut Kalaallit Nunaanni 

Upalungaarsimaneq pillugu apeqqutini siunnersortarlugit. Upalungaarsimanermut 

Ataatsimiititaliaq taamatuttaaq annertunerusunik ajutoortoqartillugu ajunaarnersuaqartillugulu 

katersuuttarput, tassani oqartussanut akuusunut, ilanngullugit aamma kommunini 

annaassiniarnermut upalungaarsimasut, annaassiniarnermik suliaqarneq malinnaaffigissallugu 

aammalu pisariaqartutigut ataqatigiissaassallugu. 

Upalungaarsimanermut Ataatsimiititaliami kommuninit allartitamik ilaasortaqarnissaa 

pingaaruteqarpoq. Tamanna tunngavigalugu KANUKOKA maannamut ilaasortamik 

ataatsimik toqqaasarsimavoq, taannalu aamma Upalungaarsimanermut Ataatsimiititaliami 

siulittaasup tulleraa. KANUKOKA-p ulloq 31. juli 2018 atorunnaarsinneqarnerata kingorna, 

kommunit Upalungaarsimanermut Ataatsimiititaliammi aallartitaqarnerat 

ingerlaannartussanngorlugu aaqqiissutissarsinissaq pingaaruteqarpoq. 

Naalakkersuisut allannguutissatut siunnersuummi kommunit aallartitaqarnerat 

attatiinnarniarpaat, taamaalilluni kommunit oqartussat allat peqatigalugit 

Upalungaarsimanermut Ataatsimiititaliap sulinerani peqataanerisa ingerlaannarnissaa 

qulakkeerneqassalluni. Taamaaliornermi kommunit ataqatigiissaarinermi 

Upalungaarsimanermut Ataatsimiititaliami ingerlanneqartumi akuutinneqassapput, 

peqatigisaanillu najukkami ilisimasanik misilittakkanillu tunniusseqataasinnaallutik.  

Inatsisissatut siunnersuummi siunnerfigineqarpoq kommunit ataatsimoorlutik ilaasortassamik 

taassumalu sinniisussaanik pisariitsumik amerlanerussuteqartut akuersinerisigut 

toqqaasassasut. Kommunit ilaasortaatitaat aamma siunissami Upalungaarsimanermut 

Ataatsimiititaliami siulittaasup tullerissavaa. 

Taamatut oqaaseqarlutik siunnersuutip Inatsisartuni kajumittumik suliarineqarnissaa 

Naalakkersuisut inassutigaat. 


